
     Фкя велеса эрясь тядя стиренц мархта. Стирть лемоц ульсь Оля. Алясна синь ашель. Сон кадозень, мзярда Оля ульсь нинге пяк ёмланя.

      Олясь фалу ламос налхксекшнесь ялганзон мархта ульцяса, а тядяц шинек-венек покадсь совхозонь фермаса дояркакс. Куду сашендсь поздна илять пяк сизефста. Най корхнесь кельгома стирнянцты, штоба лездоль, но тона куликска ашезь тиенде. Сон тонадсь, штоба тядяц фалу ужялялезе, сембе танцтинять максселезе аньцек тейнза.

     Весть кизонда шабраснон Лена бабань  пяли сась ошста уноконяц, Катюша. Сон вестевок тянемс велеса ашель. Сембось Катюшати ульсь од, аф содаф. Но Катясь старандась лезнемс бабанцты мезьса маштсь.

     Весть, кода фалу, Олгась налхвсесь ульцяса, а Катюша лиссь эшить лангс веденкса. Ольганди ашель кинь мархта налхксемс, сяс сон нежедсь аф содаф стирняти и мярьгсь:

      - Шумбрат, монь лемозе Ольга. А тонь?

      - Монь Катя.

      - Аде налхксема.

      - Аде, но васенда учемак, мон ведь бабазти кандан.

     Тяфта Катя мархта Ольга арасть ялгакс. Весть сась Оля Катюшати инжикс. Сась, а  Катя штай киякст. Оляга нажядсь ялганцты и мярьгсь:

       - Аде пялонк, налхксетяма.

       - Мон аф молян,- отвечась ялгац.

       - Мес?- дивандась Ольгась.

       - Сяс, мес тейне кияксне штамат, а сяльде ведь каннема. Тон сяда меле сак.

   Олясь мрдась куду. Тядяц самай штась киякснень эса. Сизефста видемсь и кизефтезе стиренц:

          - Мес меки мрдать? Али мезе лиссь Катянь мархта?

         - Мезевок ашезь лисе. Катюшати аш мзярда налхксемс, сон киякст штай, а тоса нинге ведь баняв канни. Мярьгсь тейне меле молемс пялост.

    Олянь тядяц кяжиста варжакстсь и мярьгсь:

         - Няйсак, ялгатне сембе лезнихть кудонь тевса, аньцек тон аф ужяльдьсак тядяцень.

       Олянди арась визькс. Сон лиссь ульцяв, озась кудбокса кассы марлюнять алу и арьсезевсь: « Аф лац мон тиендень. Тядязти стака ськамонза, а мон ашень лезне тейнза. Тяни сон аф кармай монь кельгомон». И вдруг Олянь пряс сась мяль ворьгодемс кудста, тумс, коза няихть сельмонза. Сон васенда валомня, а меле коль сяда эрязста и эрязста тусь вирть шири. Ётазе ульцять, куцсь пандонять пряс и пачкодсь вири. Оля пяк сизесь, озась тишенять лангс. Сон афи шарьхкодсь, кода матодовсь.

      Олясь сргозсь рана шобдава. Васенда  эводсь, аф шарьхкодьсы, коса сон. А меле кульсь кашкомф вайгяль. Тя вайгяльсь ульсь тядянц. Олясь стясь и тусь ласькозь вайгяльть шири.

     Тядяц ласьксь стиренцты и кемоста ктмордазе. Олясь шарьхкодсь, што тядяц сонь кельгсы мезьге лангс апак ватт. 

     Тяда меле Олянь бта полафтозь. Сон лезнесь тядянцты сембе тевса.

